
mailto:scienceproblems.uz@gmail.com
https://t.me/scienceproblems_uz

Kirish. O‘zbekiston barqaror bozor iqtisodiyotiga o‘tish yo‘lidan bormoqda. Tuproq 

yemirlishi, suv tanqisligi, iqlim o‘zgarishi va havoning ifloslanishi asosiy ekologik muammolar 

bo‘lib, aholi farovonligini oshishiga qarshi salbiy ta’sir ko‘rsatmoqda. Bunday muammolarni hal 

etish uchun Yashil iqtisodiyotga o‘tish, ularga investitsiyalarni jalb qilish, aholining turmush 

tarzini oshirish, iqtisodiy unumdorlikka erishish maqsadida 2030 yilgacha O‘zbekiston 

Respublikasida “yashil” iqtisodiyotga o‘tish va “yashil” o‘sishni ta’minlash dasturida bir qator 

vazifalar belgilangan: qayta tiklanuvchi energiya manbalarining ishlab chiqarish quvvatini 

oshirish, qayta tiklanuvchi energiya manbalaridan foydalanishni kengaytirish, iqtisodiyotning 

barcha tarmoqlarida suvdan foydalanish samaradorligini sezilarli darajada oshirish, 

shaharlardagi yashil maydonlarni kengaytirish, qattiq maishiy chiqindilarni qayta ishlash 

darajasini  oshirish va boshqalar [1].  

Shu o‘rinda “yashil iqtisodiyot”ning mohiyatiga to‘xtalib o‘tsak. “Yashil iqtisodiyot” 

atamasi ekologik, ijtimoiy va iqtisodiy o‘lchovlarni o‘z ichiga olgan iqtisodiy tushunchadir. 

Bunda tabiiy resurslarimiz sifati va miqdoriga doimiy bosimni kamaytirish yordamida iqtisodiy 

o‘sish zarurligi nazarda tutiladi. Hozirgi kunda dunyo texnologiya, iqlim, siyosat va iqtisod 

rivojlanishi bilan o‘zgarib borar ekan, tabiat, aholi hamda biznes manfaati uchun ekologik va 

ijtimoiy maqsadlarni o‘zaro muvozanatlashtirishga ehtiyoj tug‘iladi. Barqaror rivojlanishda 

yashil iqtisodiyot modeli ekologik xavf va ekologik tanqislikni kamaytirish orqali inson 

farovonligi va ijtimoiy tenglikni ta’minlash muvaffaqiyatini birinchi o‘ringa qo‘yadi. Xo‘sh yashil 

iqtisodiyotga qanday ta’rif berish mumkin? Yashil iqtisodiyotning ta’rifi ijtimoiy hamda 

ekologik barqarorlikni ta’minlaydigan infratuzilmani yaratishda davlat va xususiy 

investitsiyalarni qo‘llab-quvvatlash orqali barqaror rivojlanish amaliyotidir. Yashil 

iqtisodiyotning ahamiyati shundaki, u iqtisodiyotlarni yanada barqaror va kam uglerodli 

bo‘lishga undaydi, shu bilan birga tabiiy boyliklar, resurslar va atrof-muhit insoniyatning 

doimiy farovonligi uchun xizmat qilishining davomiyligini ta’minlaydi. 

Adabiyotlar sharhi. Iqtisodchi olim S.I.Kodanevaning fikriga ko‘ra “Yashil iqtisodiyot” 

– resurslarni tejovchi va ekologik toza iqtisodiyot bo‘lib, o‘zining yuqori qo‘shilgan qiymat 

mahsulotlari va intensiv ishlab chiqarish usullari bilan ajralib turadi. Tugab borayotgan tabiiy 

resurslardan oqilona foydalanish orqali odamlarning hayot sifati va farovonligini oshirishga 

qaratilgan yagona dasturdir. U tubdan yangisini shakllantirishni, foyda keltiradigan ishlab 

chiqarish va iste’mol shakllarini hamda atrof-muhitga minimal salbiy ta’sir ko‘rsatadigan aholi 

ehtiyojlarini qondirishni o‘z ichiga oladi [5]. Xorijlik olim P. Soderholmning fikricha, yashil 

iqtisodiyot o‘sish va rivojlanish uchun muqobil qarashdir; atrof-muhit va ijtimoiy farovonlikni 

oshirishga mos keladigan tarzda iqtisodiy rivojlanish va odamlar hayotini yaxshilashga yordam 

beradigan rivojlanish modelidir. Yashil iqtisodiyot strategiyasining muhim tarkibiy 

qismlaridan biri barqaror texnologiyalarni ishlab chiqish va joriy etishni rag‘batlantirishdir [7].  

Amerikalik huquqshunos Van Jons o‘z asarlarida yashil iqtisodiyotga investitsiyalar 

ekologik va iqtisodiy muammolarni yechishga yordam berishini ta’kidlaydi. Qayta tiklanadigan 

elektr energiyasiga hamda qishloq xo‘jaligiga investitsiya kiritish orqali yashil ish o‘rinlarini 

yaratish, energiya samaradorligiga erishish, shuningdek, yanada adolatli va barqaror jamiyatni 

yaratish mumkin. Shuningdek, Jons Yashil iqtisodiyotga o‘tishni qo‘llab-quvvatlash uchun 

davlat siyosati va hukumat harakatlari muhimligini ham ta’kidlaydi. Hukumat yashil 

iqtisodiyotga investitsiyalarni jalb qilish uchun soliq imtiyozlari, subsidiyalar, davlat-xususiy 

sheriklik va yashil ish o‘rni o‘qitish dasturlarini o‘z ichiga olgan bir qator vositalarni qo‘llashi 

kerak, deb hisoblaydi [2]. Mahalliy iqtisodchi olimlar A.Vahobov va Sh.Xajibakiyevlarning bir 

qator ilmiy tadqiqot ishlarida resurslar tanqisligi, ekologik muammolar va iqtisodiy xavflar kabi 

global muammolar o‘rganilib, bu muammolarni faqat yashil iqtisodiyotga o‘tish yo‘li bilan hal 

qilish mumkinligi ta’kidlab o‘tilgan [3].  

Shuningdek, iqtisodchi P.Xashimovning fikricha “Yashil iqtisodiyot – inson hayoti va 

sog‘lig‘i uchun zarur bo‘lgan resurslarni, ekologik xavflarni va ekologik tanqislikni 

kamaytirishga hamda atrof-muhitni buzmasdan iqtisodiyotning barcha sohalarini 

rivojlantirishga qaratilgan iqtisodiy tizim bo‘lib, ko‘proq siyosiy jihatdan qo‘llaniladigan yangi 

yo‘nalish hisoblanadi” [8]. Yashil iqtisodiyotni shakllantirish va uning barqaror rivojlanishiga 

o‘tish global vazifalardan hisoblanganligi sababli ham bu borada hali ko‘plab izlanishlar olib 

borish talab etiladi. 

Tadqiqot metodologiyasi. Yashil iqtisodiyot va unga yo‘naltirilgan investitsiyalar 

bo‘yicha dunyo olimlari va iqtisodchilari tomonidan olib borilayotgan tadqiqotlarni o‘rganish, 

ma’lumotlarni to‘plash, to‘plangan ma’lumotlarni tahlil qilish, sintezlash, mantiqiy fikrlash kabi 

iqtisodiy tadqiqot usullaridan keng foydalanildi. 

Tahlil va natijalar. Yashil iqtisodiyot jamiyat va atrof-muhit uchun yaxshi istiqbolni 

ta’minlagan holda, bizning ichki va global iqtisodiy tuzilmalarimizga inklyuziv ekologik 

barqarorlik hamda global iqlim moslashuvini rag‘batlantirish uchun juda muhimdir [4]. Yashil 

iqtisodiyot uzoq muddatli iqtisodiy o‘sish, rivojlanish bizning farovonligimiz va iqtisodiyotimiz 

uchun zarur bo‘lgan resurslar, xizmatlar, atrof-muhit, iqlimni ta’minlashni davom ettirish 

uchun tabiiy ekotizimlardan samarali va mas’uliyatli foydalanish hamda saqlashga bog‘liqligini 

tan oladi. Yashil iqtisodiyotda imkon qadar kamroq issiqxona gazlari chiqariladi, kam uglerod 

chiqaruvchi iqtisodiyotga erishiladi; tabiiy resurslardan samarali foydalaniladi va chiqindilar 

kamayadi yoki yo‘q qilinadi; iqtisodiyotda energiya samaradorligiga erishiladi, qayta 

tiklanuvchi energiya manbalarini to‘la iste’mol qilishga o‘tiladi; atrof-muhit ifloslanishini oldi 

olinadi; u ijtimoiy inklyuziv; u mavjud va kutilayotgan oqibatlarga moslashish bilan birga iqlim 

o‘zgarishiga qarshi kurashadi; yashil iqtisodiy o‘sishga asoslangan [6]. 

 
 

1-rasm. Yashil iqtisodiyotning asosiy maqsadlari* 

Ijtimoiy 
farovonlikni 
yaxshilash

resurslardan 

samarali 

Karbonat 

kamaytirish

Energiya 
samaradorligini 

oshirish

Tabiiy resurslarni 
tejash orqali 

qashshoqlikni 
kamaytirish

Biologik xilma-
xillikni muhofaza 

qilish

o‘rinlarini 
yaratish

Ekologik zararni 
kamaytirish

*Iqtisodiy adabiyotlarni o‘rganish natijasidagi muallif ishlanmasi. 
 
Ushbu maqsadlarga erishish uchun yashil iqtisodiyot qayta tiklanadigan resurslardan 

foydalanish va chiqindilarni qayta ishlash va qayta tiklashga tayanadi. Aniq harakatlar 

chiqindilarni minimallashtirish, atrof-muhit ifloslanishi va global isishni kamaytirish va 

resurslarning tugashining oldini olishga qaratilgan. Xom ashyoni qazib olish va qayta 

ishlashdan tortib, mahsulotni utilizatsiya qilishgacha bo‘lgan ishlab chiqarish jarayoni atrof-

muhitga salbiy ta’sir ko‘rsatishi mumkin. Bu ortiqcha ishlab chiqarishga olib keladi, jamoaviy 

aloqalarni buzadi va tabiatni yo‘q qiladi, insoniyatga tahdid soladi hamda iqtisodiy va ijtimoiy 

faoliyatga salbiy ta’sir ko‘rsatadi. So‘nggi yillarda iqtisodiy o‘sish modelidan “yashil 

iqtisodiyot”ga o‘tish ushbu muhim muammolarni hal qilish orqali barqaror, adolatli va 

inklyuziv iqtisodiy tizimni yaratish zaruratidan kelib chiqmoqda. Yashil iqtisodiyotda davlat va 

xususiy investitsiyalarning ayrim yo‘nalishlari quyidagi rasmda keltirilgan. 

 

 
2-rasm. Yashil iqtisodiyotda davlat va xususiy investitsiyalarning ayrim 

yo‘nalishlari* 
*Iqtisodiy adabiyotlarni o‘rganish natijasidagi muallif ishlanmasi. 

 
Yashil iqtisodiyotning mazmun-mohiyatini tushunish orqali uni qabul qilish 

kompaniyalarga ham, jamiyatga ham qanday foyda keltirishini yetarlicha anglash mumkin. 

Shunday bo‘lsada, biz “yashil iqtisodiyot”ning eng asosiy 4 ta afzalliklarini umumlashtirishni 

ma’qul ko‘rdik:  

- xom ashyodan yanada mas’uliyatli foydalanish va samarali energiya sarfi 

samaradorligini oshirish orqali xarajatlarni qisqartirish; 

- hayotiylik sikli tugagan mahsulotlarni qayta ishlash va qayta ishlatish orqali 

chiqindilarni kamaytirish; 

- yangi ish o‘rinlarini yaratish (masalan, loyiha menejerlari, maslahatchilar, 

montajchilar, koordinatorlar va boshqalar); 

- atrof-muhit muammolarini hal qiladigan va sayyorani hurmat qiladigan sotuvlarni 

oshirish. 

Yashil iqtisodiyotga investitsiyalarning yo‘naltirilishi bir nechta iqtisodiy-ijtimoiy 

rivojlanishga sabab bo‘ladi. Bular quyidagilar: 

- yashil iqtisodiyotga sarmoya kiritish , ayniqsa qayta tiklanadigan energiya, energiya 

samaradorligi va barqaror transport kabi sohalarda yangi ish o‘rinlarini yaratishga olib kelishi 

mumkin. Bu mahalliy iqtisodiyotni rivojlantirish va bandlikni ta’minlashga yordam beradi; 

Yashil iqtisodiyotga investitsiyalarning yo‘nalishlari

samaradorlikni oshirish hisobiga iste’molni 
kamaytirish

energiya sarfini 
kamaytirish

chiqindilar miqdorini 
kamaytirish

tabiiy resurslardan 
samarali foydalanish 

biologik xilma-
xillikni saqlash

- yashil investitsiyalar yangi biznes imkoniyatlarini yaratish, samaradorlikni oshirish 

va energiya samaradorligini oshirish choralari orqali korxonalar va uy xo‘jaliklari uchun 

xarajatlarni kamaytirishi tufayli iqtisodiy o‘sishga ham hissa qo‘shishi mumkin; 

- resurslarni ekologik toza texnologiyalarga taqsimlash va barqaror amaliyotlarni joriy 

etish muhim ekologik afzalliklarga olib kelishi mumkin, jumladan, issiqxona gazlari 

chiqindilarini kamaytirish, havo va suvning tozaligini oshirish va tabiiy resurslarni saqlash. 

Ushbu ijobiy natijalar odamlarning hayot sifatini yaxshilashga yordam beradi, shuningdek, 

iqlim o‘zgarishining salbiy ta'sirini yumshatishga yordam beradi; 

- yashil investitsiyalar havo ifloslanishini kamaytirish va toza suv hamda sog‘lom oziq-

ovqatdan foydalanishni yaxshilash kabi sog‘liq uchun bevosita foyda keltirishi mumkin. Bu 

insonlar va jamiyat uchun salomatlik natijalarini yaxshilash hamda hayot sifatini oshirishga 

olib kelishi mumkin; 

 - yashil iqtisodiyotga investitsiyalar innovatsiyalarni rag‘batlantirishi va 

korxonalarning o‘zgaruvchan bozorda raqobatbardosh bo‘lishiga yordam berishi 

mumkin. Barqaror amaliyot va texnologiyalarni qo‘llash orqali korxonalar o‘zlarining 

chidamliligini oshirishlari va rivojlanayotgan ekologik hamda ijtimoiy muammolarga 

moslashishlari mumkin. 

Afsuski bugungi kunda aholining tabiatga bo‘lgan xatti-harakatlari, investitsiyalarning 

manzilli yetib bormaganligi tufayli bir nechta muammolar yuzaga keldi. Bular quyidagilar: 

- iqlim o‘zgarishi natijasida, tog‘lardagi muzliklar  qisqarib bormoqda. Bu esa dengiz, 

daryo, ko‘l singari suv havzalaridagi suvning sezilarli qisqarishiga olib kelmoqda. Irrigatsiya 

inshootlarining eskiligi, sanoat korxonalari asbob-uskunalarining ko‘p hajmda suv iste’mol 

qilishi va kam yog‘ingarchilik tufayli kishi boshiga to‘g‘ri keladigan suv hajmi yildan-yilga 

kamayib bormoqda; 

- suvning noto‘g‘ri qo‘llanilishi tufayli suvdan foydalanishning iqtisodiy samaradorligi 

juda past. Bu esa kelajakda asosiy muammolardan biriga aylanishi mumkin, shuning uchun, 

suvni tejashga mo‘ljallangan irrigatsion texnologiyalarga investitsiyalarni ahamiyatini oshirish 

zarur; 

- mamlakatimizda yaratilayotgan energiyaning asosiy qismi issiqlik elektr stansiyalariga 

to‘g‘ri keladi. Ma’lumki, issiqlik elektr stansiyalari yoqilg‘i (tabiiy gaz va ko‘mir) yonishi orqali 

olinadi. Bundan chiqadigan zararli tutunlar esa inson sog‘ligiga va atrof muhitga salbiy ta’sir 

ko‘rsatadi. Agar yashil energiyaga  o‘tilmasa, elektromobillardan keng foydalanish ko‘zlangan 

ekologik maqsadlar bajarilishiga olib kelmaydi.  

Xulosa. Xulosa qilib aytganda, yashil iqtisodiyotga o‘tish orqali qo‘shimcha boylik 

yaratish; ekologik xavf va ekologik tanqislikni kamaytirish orqali yaxshi hayot sifatini 

kafolatlash; farovonlik va ijtimoiy tenglikni ta’minlash orqali ish o‘rinlarini yaratish va 

qashshoqlikni bartaraf etish mumkin. Yashil iqtisodiyot - bu jamiyatimiz va sayyoramiz uchun 

foydali bo‘lgan barqaror dunyoni yaratuvchi tushunchadir. Yashil iqtisodiyot insonlar 

farovonligini yaxshilaydigan va ijtimoiy adolatni ta’minlaydigan, shu bilan birga atrof-muhitga 

xavflarni sezilarli darajada kamaytiradigan iqtisodiy faoliyatdir. Bu yalpi ichki mahsulotning 

o‘sishini kafolatlaydigan va shu bilan birga tabiatni asrash va ximoya qilish, inson va ijtimoiy 

farovonlikni ta’minlaydigan barqaror rivojlanishni o‘z ichiga oladi. Barqaror rivojlanish, 

pirovardida, bugungi va kelajak avlodlarimiz uchun zarur resurslarga ega tabiat va 

ekotizimlarni buzmasdan, adolatli va munosib yashash qobiliyatini anglatadi.  Shu sababli bu 

soha rivojlanishini har jihatdan qo‘llab-quvvatlash, turli moliyalashtirish manbalaridan, 

xususan investitsiyalardan unumli foydalanish zarur. 

